
ਅਧਿਆਪਕ ਵਜੋਂ ਮੈਨੂੰ ਕਈ ਵਾਰ ਵੱਖ-ਵੱਖ ਪ੍ਰੀਖਿਆ ਕੇਂਦਰਾਂ ਵਿਚ ਕਦੇ ਬਤੌਰ ਸੁਪਰਡੈਂਟ ਅਤੇ ਕਦੇ ਬਤੌਰ ਆਬਜ਼ਰਵਰ ਬਣਨ ਦਾ ਮੌਕਾ ਮਿਲਦਾ ਰਿਹਾ ਹੈ। ਆਪਣੀ ਡਿਊਟੀ ਦੌਰਾਨ ਪ੍ਰੀਖਿਆਰਥੀਆਂ ਵੱਲੋਂ ਕੀਤੀਆਂ ਜਾਂਦੀਆਂ ਕੁਝ ਸਾਧਾਰਨ ਗਲਤੀਆਂ ਮੈਂ ਨੋਟ ਕਰਦੀ ਰਹੀ ਹਾਂ ਜੋ ਮੈਂ ਵਿਦਿਆਰਥੀ ਵਰਗ ਵਿਚ ਲਿਆਉਣਾ ਚਾਹੁੰਦੀ ਹਾਂ। ਮੈਂ ਨਾਲ ਹੀ ਨਾਲ ਕੁਝ ਸੁਝਾਅ ਵੀ ਦੇਣਾ ਚਾਹੁੰਦੀ ਹਾਂ ਤਾਂ ਕਿ ਵਿਦਿਆਰਥੀ ਪ੍ਰੀਖਿਆਵਾਂ ਵਿਚੋਂ ਵਧੀਆ ਅੰਕ ਪ੍ਰਾਪਤ ਕਰ ਸਕਣ।
ਇਹ ਇਕ ਅਟੱਲ ਸਚਾਈ ਹੈ ਕਿ ਪ੍ਰੀਖਿਆ ਵਿਚ ਵਧੀਆ ਅੰਕ ਲੈਣ ਲਈ ਸਖਤ ਮਿਹਨਤ ਕਰਨੀ ਬਹੁਤ ਜ਼ਰੂਰੀ ਹੈ। ਕੁਝ ਬੱਚੇ ਮਿਹਨਤ ਕਰਕੇ ਪ੍ਰੀਖਿਆ ਵਿਚ ਆਪਣੇ ਵਿਚਾਰਾਂ ਨੂੰ ਬੜੇ ਹੀ ਸੁਚੱਜੇ ਅਤੇ ਪ੍ਰਭਾਵਸ਼ਾਲੀ ਢੰਗ ਨਾਲ ਪੇਸ਼ ਕਰਦੇ ਹਨ। ਅਜਿਹੇ ਬੱਚਿਆਂ ਦਾ ਪ੍ਰਸ਼ਨਾਂ ਦੇ ਉੱਤਰ ਲਿਖਣ ਦਾ ਢੰਗ ਉਨ੍ਹਾਂ ਦੀ ਮਿਹਨਤ ਰੂਪੀ ਸੋਨੇ ‘ਤੇ ਸੁਹਾਗੇ ਦਾ ਕੰਮ ਕਰਦਾ ਹੈ। ਫਲਸਰੂਪ ਅਜਿਹੇ ਬੱਚੇ ਵਧੀਆ ਅੰਕ ਪ੍ਰਾਪਤ ਕਰਦੇ ਹਨ। ਇਸ ਦੇ ਉਲਟ ਕੁਝ ਬੱਚੇ ਪੜ੍ਹਾਈ ਵਿਚ ਹੁਸ਼ਿਆਰ ਹੁੰਦੇ ਹੋਏ ਵੀ ਵਧੀਆ ਅੰਕ ਪ੍ਰਾਪਤ ਨਹੀਂ ਕਰ ਸਕਦੇ। ਇਹ ਵੀ ਆਮ ਦੇਖਣ ਵਿਚ ਆਇਆ ਹੈ ਕਿ ਜਮਾਤ ਵਿਚ ਕਈ ਵਾਰ ਕੁਝ ਵਿਦਿਆਰਥੀ ਇੱਕੋ ਜਿਹਾ ਮਾਨਸਿਕ ਸਤਰ ਰੱਖਦੇ ਹਨ ਅਤੇ ਪੁੱਛੇ ਗਏ ਜ਼ੁਬਾਨੀ ਸੁਆਲਾਂ ਦਾ ਉੱਤਰ ਵੀ ਲਗਪਗ ਇੱਕੋ ਜਿਹਾ ਹੀ ਦਿੰਦੇ ਹਨ, ਪਰ ਲਿਖਤੀ ਪ੍ਰੀਖਿਆਵਾਂ ਵਿਚ ਉਨ੍ਹਾਂ ਦੁਆਰਾ ਪ੍ਰਾਪਤ ਕੀਤੇ ਗਏ ਅੰਕਾਂ ਵਿਚ ਕਾਫੀ ਅੰਤਰ ਪਾਇਆ ਜਾਂਦਾ ਹੈ। ਇਸ ਵਖਰੇਵੇਂ ਦਾ ਕਾਰਨ ਵੀ ਇਹੀ ਹੁੰਦਾ ਹੈ ਕਿ ਹਰ ਬੱਚਾ ਆਪਣੇ ਹੀ ਤਰੀਕੇ ਨਾਲ ਪ੍ਰਸ਼ਨ ਪੱਤਰ ਹੱਲ ਕਰਦਾ ਹੈ। ਪ੍ਰਸ਼ਨ ਪੱਤਰ ਨੂੰ ਵਧੀਆ ਢੰਗ ਨਾਲ ਹੱਲ ਕਰਨਾ ਵੀ ਇਕ ਕਲਾ ਹੈ। ਇਸ ਲੇਖ ਰਾਹੀਂ ਇਸ ਕਲਾ ਅਤੇ ਕੁਝ ਹੋਰ ਜ਼ਰੂਰੀ ਨੁਕਤਿਆਂ ਬਾਰੇ ਜਾਣਕਾਰੀ ਦਿੱਤੇ ਜਾਣ ਦੀ ਕੋਸ਼ਿਸ਼ ਕੀਤੀ ਜਾ ਰਹੀ ਹੈ। ਇਨ੍ਹਾਂ ਨੁਕਤਿਆਂ ‘ਤੇ ਅਮਲ ਕਰਕੇ ਪ੍ਰੀਖਿਆਰਥੀ ਆਪਣੀ ਉਮੀਦ ਤੋਂ ਵੱਧ ਚੰਗੇ ਨੰਬਰ ਲੈ ਕੇ ਪ੍ਰੀਖਿਆ ਪਾਸ ਕਰ ਸਕਦੇ ਹਨ। ਨੁਕਤੇ ਹਨ:
1. ਪ੍ਰੀਖਿਆ ਦੀ ਡੇਟਸ਼ੀਟ ਨੂੰ ਧਿਆਨ ਨਾਲ ਪੜ੍ਹ ਕੇ ਪੇਪਰ ਦੀ ਤਿਆਰੀ ਕੀਤੀ ਜਾਵੇ। ਇਹ ਨਾ ਹੋਵੇ ਕਿ ਪੇਪਰ ਅਗਲੇ ਦਿਨ ਕਿਸੇ ਹੋਰ ਵਿਸ਼ੇ ਦਾ ਹੋਵੇ ਅਤੇ ਤੁਸੀਂ ਤਿਆਰੀ ਕਿਸੇ ਹੋਰ ਵਿਸ਼ੇ ਦੀ ਕੀਤੀ ਹੋਵੇ।
2. ਵਿਸ਼ੇ ਦੇ ਨਾਲ-ਨਾਲ ਮਿਤੀ ਵੀ ਧਿਆਨ ਨਾਲ ਪੜ੍ਹੀ ਜਾਵੇ ਕਿਉਂਕਿ ਇਹ ਵੀ ਦੇਖਣ ਵਿਚ ਆਇਆ ਹੈ ਕਿ ਕੁਝ ਵਿਦਿਆਰਥੀ ਨੀਯਤ ਮਿਤੀ ਤੋਂ ਇਕ ਦਿਨ ਪਹਿਲਾਂ ਜਾਂ ਬਾਅਦ ਪ੍ਰੀਖਿਆ ਭਵਨ ਵਿਚ ਪਹੁੰਚਦੇ ਹਨ। ਇਕ ਦਿਨ ਅਗੇਰੇ ਆਉਣ ਨਾਲ ਸਮੇਂ ਦੇ ਬਰਬਾਦੀ ਹੁੰਦੀ ਹੈ ਅਤੇ ਬਾਅਦ ਵਿਚ ਆਉਣਾ ਤਾਂ ਪੇਪਰ ਦੇਣ ਤੋਂ ਅਸਮਰਥ ਰਹਿਣਾ ਹੈ। ਇਸ ਦਾ ਅਗਲੇ ਪੇਪਰਾਂ ‘ਤੇ ਵੀ ਬੁਰਾ ਪ੍ਰਭਾਵ ਪੈਂਦਾ ਹੈ।
3. ਪ੍ਰੀਖਿਆ ਸ਼ੁਰੂ ਹੋਣ ਤੋਂ ਇਕ ਦਿਨ ਪਹਿਲਾਂ ਸ਼ਾਮ ਵੇਲੇ ਆਪਣੇ ਰੋਲ ਨੰਬਰ ਦੀ ਸਲਿੱਪ, ਦੋ ਪੈੱਨ, ਇਕ ਪੈੱਨਸਿਲ, ਰਬੜ, ਸਕੇਲ ਅਤੇ ਹੋਰ ਲੋੜੀਂਦਾ ਸਾਮਾਨ ਤਿਆਰ ਕਰਕੇ ਰੱਖ ਲਓ ਤਾਂ ਕਿ ਸਵੇਰ ਦੀ ਨੱਠ-ਭੱਜ ਤੋਂ ਬਚ ਸਕੋ। ਫਿਰ ਪ੍ਰੀਖਿਆ ਦੇਣ ਤੋਂ ਵਾਪਸ ਆ ਕੇ ਇਨ੍ਹਾਂ ਚੀਜ਼ਾਂ ਦੇ ਰੱਖਣ ਦਾ ਇਕ ਟਿਕਾਣਾ ਬਣਾ ਲਓ ਅਤੇ ਉਨ੍ਹਾਂ ਚੀਜ਼ਾਂ ਵਿਚੋਂ ਕੋਈ ਵੀ ਚੀਜ਼ ਬਾਹਰ ਨਾ ਕੱਢੋ। ਇਸ ਤਰ੍ਹਾਂ ਕਰਨ ਨਾਲ ਹਰ ਰੋਜ਼ ਸਾਮਾਨ ਇਕੱਠਾ ਕਰਨ ਦੀ ਸਿਰਦਰਦੀ ਤੋਂ ਬਚ ਜਾਵੋਗੇ।
4. ਪ੍ਰੀਖਿਆ ਦੇਣ ਜਾਣ ਵੇਲੇ ਪਾ ਕੇ ਜਾਣ ਵਾਲੇ ਪੁਸ਼ਾਕ ਵੀ ਰਾਤ ਨੂੰ ਤਿਆਰ ਕਰਕੇ ਰੱਖ ਲਉ। ਨਵੇਂ ਅਤੇ ਭੜਕੀਲੇ ਕੱਪੜੇ ਪਾ ਕੇ ਜਾਣ ਤੋਂ ਗੁਰੇਜ਼ ਕਰੋ ਨਹੀਂ ਤਾਂ ਤੁਹਾਡਾ ਆਪਣਾ ਧਿਆਨ ਹੀ ਤੁਹਾਡੇ ਪਾਏ ਹੋਏ ਨਵੇਂ ਕੱਪੜਿਆਂ ਵੱਲ ਵਾਰ-ਵਾਰ ਜਾਵੇਗਾ।
5. ਸਵੇਰੇ ਜਲਦੀ ਤਿਆਰ ਹੋ ਕੇ ਹਲਕਾ ਜਿਹਾ ਨਾਸ਼ਤਾ ਜ਼ਰੂਰ ਕਰਕੇ ਪੇਪਰ ਦੇਣ ਜਾਵੋ ਕਿਉਂਕਿ ਭੁੱਖੇ ਪੇਟ ਜਾਣ ਨਾਲ ਕਈ ਵਾਰ ਚੱਕਰ ਆਉਣ ਲਗਦੇ ਹਨ ਅਤੇ ਘਬਰਾਹਟ ਵੀ ਹੁੰਦੀ ਹੈ ਜਿਸ ਦਾ ਪ੍ਰਭਾਵ ਤੁਹਾਡੇ ਅੰਕਾਂ ‘ਤੇ ਪੈਂਦਾ ਹੈ।
6. ਪ੍ਰੀਖਿਆ ਦੇ ਪਹਿਲੇ ਦਿਨ ਪ੍ਰੀਖਿਆ ਹੋਣ ਵਾਲੇ ਸਥਾਨ ‘ਤੇ ਪ੍ਰੀਖਿਆ ਸ਼ੁਰੂ ਹੋਣ ਤੋਂ ਘੱਟੋ-ਘੱਟ ਅੱਧਾ ਘੰਟਾ ਪਹਿਲਾਂ ਪਹੁੰਚੋ ਤਾਂ ਕਿ ਤੁਸੀਂ ਆਪਣੀ ਸੀਟਿੰਗ ਪਲਾਨ ਚੰਗੀ ਤਰ੍ਹਾਂ ਦੇਖ ਸਕੋ ਅਤੇ ਸੁਪਰਡੈਂਟ ਵੱਲੋਂ ਦਿੱਤੀਆਂ ਜਾਣ ਵਾਲੀਆਂ ਹਦਾਇਤਾਂ ਨੂੰ ਵੀ ਧਿਆਨ ਨਾਲ ਸੁਣ ਸਕੋ।
7. ਪ੍ਰੀਖਿਆ ਹਾਲ ਵਿਚ ਜਾਣ ਤੋਂ ਪਹਿਲਾਂ ਆਪਣਾ ਲੋੜੀਂਦਾ ਸਾਰਾ ਸਾਮਾਨ ਇਕ ਵਾਰ ਫਿਰ ਚੈੱਕ ਕਰ ਲਓ। ਜੇਕਰ ਤੁਹਾਡੇ ਕੋਲ ਪੜ੍ਹਾਈ ਨਾਲ ਸਬੰਧਤ ਕੋਈ ਵੀ ਕਿਤਾਬ, ਕਾਪੀ ਜਾਂ ਹੋਰ ਪੜ੍ਹਨ ਵਾਲਾ ਮੈਟੀਰੀਅਲ ਆਦਿ ਹੈ ਤਾਂ ਉਸ ਨੂੰ ਬਾਹਰ ਦਰਸਾਈ ਗਈ ਜਗ੍ਹਾ ‘ਤੇ ਰੱਖ ਕੇ ਹੀ ਅੰਦਰ ਪ੍ਰਵੇਸ਼ ਕਰੋ। ਭੁਲੇਖੇ ਨਾਲ ਅੰਦਰ ਗਿਆ ਅਜਿਹਾ ਕੋਈ ਵੀ ਸਾਮਾਨ ਤੁਹਾਨੂੰ ਨੁਕਸਾਨ ਪਹੁੰਚਾ ਸਕਦਾ ਹੈ। ਮੋਬਾਈਲ ਫੋਨ ਅਤੇ ਕੈਲਕੁਲੇਟਰ (ਜੇ ਲਿਜਾਣ ਦੀ ਆਗਿਆ ਨਾ ਹੋਵੇ ਤਾਂ) ਘਰ ਹੀ ਰੱਖ ਕੇ ਜਾਉ।
8. ਆਪਣੇ ਰੋਲ ਨੰਬਰ ਵਾਲੀ ਸੀਟ ‘ਤੇ ਬੈਠਦਿਆਂ ਹੀ ਆਪਣਾ ਡੈਸਕ ਅਤੇ ਆਪਣਾ ਆਲਾ-ਦੁਆਲਾ ਚੈੱਕ ਕਰੋ ਤਾਂ ਕਿ ਕਿਸੇ ਕਿਸਮ ਦੀ ਪਰਚੀ ਆਦਿ ਉੱਥੇ ਨਾ ਪਈ ਹੋਵੇ।
9. ਉੱਤਰ-ਪੱਤਰੀ ਮਿਲਣ ਉਪਰੰਤ ਉਸ ਉਪਰ ਲਿਖੀਆਂ ਹਦਾਇਤਾਂ ਨੂੰ ਧਿਆਨ ਨਾਲ ਪੜ੍ਹੋ। ਹਦਾਇਤਾਂ ਪੜ੍ਹਨ ਤੋਂ ਬਾਅਦ ਹਰੇਕ ਭਰੇ ਜਾਣ ਵਾਲੇ ਕਾਲਮ ਨੂੰ ਧਿਆਨ ਨਾਲ ਭਰੋ, ਆਪਣਾ ਰੋਲ ਨੰਬਰ ਸ਼ਬਦਾਂ ਅਤੇ ਅੱਖਰਾਂ ਦੋਵਾਂ ਵਿਚ ਸਾਫ-ਸਾਫ ਲਿਖੋ। ਅਕਸਰ ਦੇਖਣ ਵਿਚ ਆਇਆ ਹੈ ਕਿ ਪ੍ਰੀਖਿਆਰਥੀ ਆਪਣਾ ਰੋਲ ਨੰਬਰ ਸਹੀ ਨਹੀਂ ਲਿਖਦੇ। ਜਦੋਂ ਨਿਗਰਾਨ ਚੈੱਕ ਕਰਕੇ ਸਹੀ ਲਿਖਵਾਉਂਦਾ ਹੈ ਤਾਂ ਕਟਿੰਗ ਹੋਣਾ ਸੁਭਾਵਕ ਹੈ ਜੋ ਕਿ ਨਹੀਂ ਹੋਣੀ ਚਾਹੀਦੀ। ਇਸ ਲਈ ਬੱਚੇ ਸਹੀ ਰੋਲ ਨੰਬਰ ਲਿਖਣ ਦਾ ਅਭਿਆਸ ਪੇਪਰਾਂ ਤੋਂ ਪਹਿਲਾਂ ਹੀ ਘਰ ਜਾਂ ਸਕੂਲ/ਕਾਲਜ ਵਿਚ ਕਰ ਲੈਣ।
10. ਪ੍ਰਸ਼ਨ ਪੱਤਰ ਮਿਲਣ ਤੋਂ ਪਹਿਲਾਂ ਉੱਤਰ-ਪੱਤਰੀਆਂ ਦੀ ਪੇਜਿੰਗ ਕਰ ਲਈ ਜਾਵੇ ਅਤੇ ਲੋੜੀਂਦੇ ਹਾਸ਼ੀਏ ਲਗਾ ਲਏ ਜਾਣ।
11. ਪ੍ਰਸ਼ਨ ਪੱਤਰ ਮਿਲਣ ਉਪਰੰਤ ਹਰ ਪ੍ਰੀਖਿਆਰਥੀ ਨੂੰ ਹਦਾਇਤ ਅਨੁਸਾਰ ਆਪੋ-ਆਪਣਾ ਰੋਲ ਨੰਬਰ ਪ੍ਰਸ਼ਨ ਪੱਤਰ ‘ਤੇ ਅਤੇ ਪ੍ਰਸ਼ਨ ਪੱਤਰਾਂ ਦਾ ਸਬੰਧਤ ਕੋਡ ਨੰਬਰ ਜੇ ਹੋਣ ਤਾਂ ਆਪਣੀ-ਆਪਣੀ ਉੱਤਰ-ਪੱਤਰੀ ‘ਤੇ ਲਿਖ ਲੈਣਾ ਚਾਹੀਦਾ ਹੈ।
12.ਪ੍ਰਸ਼ਨ ਪੱਤਰ ਦੇ ਸ਼ੁਰੂ ਵਿਚ ਲਿਖੀਆਂ ਹਦਾਇਤਾਂ ਨੂੰ ਵੀ ਧਿਆਨ ਨਾਲ ਪੜ੍ਹਿਆ ਜਾਵੇ। ਜੇ ਪ੍ਰਸ਼ਨ ਪੱਤਰ ਵਿਚ ਦਿੱਤੇ ਹੋਏ ਪ੍ਰਸ਼ਨਾਂ ਨੂੰ ਤਰਤੀਬਵਾਰ ਕਰਨ ਦੀ ਹਦਾਇਤ ਹੋਵੇ ਤਾਂ ਤਰਤੀਬ ਨੂੰ ਨਾ ਤੋੜਦੇ ਹੋਏ ਪ੍ਰਸ਼ਨਾਂ ਨੂੰ ਹੱਲ ਕਰਨਾ ਚਾਹੀਦਾ ਹੈ। ਅਜਿਹਾ ਨਾ ਕਰਨ ਦੀ ਸੂਰਤ ਵਿਚ ਪ੍ਰੀਖਿਅਕ ਅੰਕ ਕੱਟ ਲਵੇਗਾ। ਜੇ ਪ੍ਰਸ਼ਨ ਪੱਤਰ ਵਿਚ ਚੋਣ ਕਰਨ ਦੀ ਇਜਾਜ਼ਤ ਹੋਵੇ ਤਾਂ ਵੀ ਹਦਾਇਤਾਂ ਨੂੰ ਧਿਆਨ ਵਿਚ ਰੱਖਦੇ ਹੋਏ ਉਨ੍ਹਾਂ ਪ੍ਰਸ਼ਨਾਂ ‘ਤੇ ਨਿਸ਼ਾਨ ਲਾਉ, ਜਿਹੜੇ ਪ੍ਰਸ਼ਨ ਤੁਸੀਂ ਹੱਲ ਕਰਨਾ ਚਾਹੁੰਦੇ ਹੋ। ਇਸ ਤਰ੍ਹਾਂ ਨਾਲ ਤੁਹਾਨੂੰ ਵਾਰ-ਵਾਰ ਸੋਚਣ ਦੀ ਲੋੜ ਨਹੀਂ ਰਹੇਗੀ ਕਿ ਤੁਸੀਂ ਹੁਣ ਕਿਹੜਾ ਪ੍ਰਸ਼ਨ ਕਰਨਾ ਹੈ।
13. ਜੇ ਪ੍ਰਸ਼ਨਾਂ ਨੂੰ ਤਰਤੀਬਵਾਰ ਹੱਲ ਕਰਨ ਦੀ ਸ਼ਰਤ ਨਾ ਹੋਵੇ ਤਾਂ ਹਮੇਸ਼ਾ ਪਹਿਲਾ ਪ੍ਰਸ਼ਨ ਉਹ ਕਰੋ ਜੋ ਤੁਹਾਨੂੰ ਸਭ ਤੋਂ ਵਧੀਆ ਆਉਂਦਾ ਹੈ। ਤੁਹਾਡੇ ਪਹਿਲੇ ਪ੍ਰਸ਼ਨ ਦੇ ਉੱਤਰ ਦਾ ਜੋ ਪ੍ਰਭਾਵ ਪ੍ਰੀਖਿਅਕ ਉੱਤੇ ਪੈ ਗਿਆ, ਉਸ ਦਾ ਅਸਰ ਪੂਰੇ ਪੇਪਰ ਦੀ ਮਾਰਕਿੰਗ ਤਕ ਰਹੇਗਾ।
14. ਸਮੇਂ ਦੀ ਵੰਡ ਵੀ ਤੁਸੀਂ ਪਹਿਲਾਂ ਹੀ ਕਰ ਲਵੋ ਕਿ ਤੁਸੀਂ ਕਿਹੜੇ ਪ੍ਰਸ਼ਨ ਨੂੰ ਕਿੰਨਾ ਸਮਾਂ ਦੇਣਾ ਹੈ ਅਤੇ ਇਸ ਕੀਤੀ ਹੋਈ ਸਮੇਂ ਦੀ ਵੰਡ ਦੇ ਪੂਰੇ ਪਾਬੰਦ ਰਹੋ।
15. ਲਿਖਾਈ ਸਾਫ ਸੁਥਰੀ ਕਰੋ। ਜਿੰਨਾ ਸੰਭਵ ਹੋ ਸਕੇ ਕਟਿੰਗ ਕਰਨ ਤੋਂ ਗੁਰੇਜ਼ ਕਰੋ। ਮਨ ਲਉ ਤੁਸੀਂ ਗਲਤ ਲਿਖ ਜਾਂਦੇ ਹੋ ਤਾਂ ਇਕ ਲਕੀਰ ਲਗਾ ਕੇ ਕੱਟ ਦਿਓ। ਜ਼ਿਆਦਾ ਲਕੀਰਾਂ ਲਗਾ ਕੇ ਗੰਦ ਨਾ ਪਾਵੋ। ਓਵਰਰਾਈਟਿੰਗ ਕਰਨ ਤੋਂ ਪਰਹੇਜ਼ ਕਰੋ।
16. ਪ੍ਰਸ਼ਨ ਦਾ ਉੱਤਰ ਜਿੰਨੇ ਸ਼ਬਦਾਂ ਵਿਚ ਮੰਗਿਆ ਜਾਵੇ ਲਗਪਗ ਓਨੇ ਹੀ ਸ਼ਬਦਾਂ ਵਿਚ ਦਿਓ। ਵਾਧੂ ਲਿਖਣਾ ਸਮੇਂ ਦੀ ਬਰਬਾਦੀ ਹੈ। ਤੁਹਾਡਾ ਉੱਤਰ ਸਪਸ਼ਟ ਅਤੇ ਪ੍ਰਸ਼ਨ ਦੇ ਨੁਕਤਿਆਂ ਤਕ ਹੀ ਸੀਮਤ   ਹੋਣਾ ਚਾਹੀਦਾ ਹੈ।
17. ਹਰ ਨਵੇਂ ਪ੍ਰਸ਼ਨ ਦਾ ਉੱਤਰ ਸ਼ੁਰੂ ਕਰਨ ਤੋਂ ਪਹਿਲਾਂ ਪ੍ਰਸ਼ਨ ਦਾ ਨੰਬਰ ਮੋਟਾ ਕਰਕੇ ਲਿਖਿਆ ਜਾਵੇ ਤਾਂ ਕਿ ਪ੍ਰੀਖਿਅਕ ਨੂੰ ਦੇਖਣ ਵਿਚ ਅਸਾਨੀ ਹੋਵੇ।
18. ਜੇ ਕਿਸੇ ਪ੍ਰਸ਼ਨ ਦੇ ਅੱਗੇ ਭਾਗ ਦਿੱਤੇ ਹੋਏ ਹਨ ਤਾਂ ਉਨ੍ਹਾਂ ਭਾਗਾਂ ਨੂੰ ´ਮਵਾਰ ਹੱਲ ਕਰਕੇ ਉਸ ਪ੍ਰਸ਼ਨ ਨੂੰ ਪੂਰਾ ਕੀਤਾ ਜਾਵੇ। ਇਕ ਪ੍ਰਸ਼ਨ ਦੇ ਭਾਗ, ਦੂਜੇ ਪ੍ਰਸ਼ਨ ਵਿਚ, ਕਦੇ ਵੀ ਰਲਗਡ (ਮਿਕਸ) ਨਾ ਕੀਤੇ ਜਾਣ।
19. ਜੇ ਕਿਸੇ ਪ੍ਰਸ਼ਨ ਦਾ ਉੱਤਰ ਲੰਮਾ ਹੈ ਤਾਂ ਉਸ ਨੂੰੂ ਲੇਖ ਦੇ ਰੂਪ ਵਿਚ ਨਾ ਲਿਖਿਆ ਜਾਵੇ ਬਲਕਿ ਹੈਡਿੰਗ, ਸਬ-ਹੈਡਿੰਗ ਅਤੇ ਅੱਗੋਂ ਸਬ ਪੁਆਇੰਟਸ ਆਦਿ ਬਣਾ ਕੇ ਲੋੜ ਅਨੁਸਾਰ ਅੰਡਰਲਾਈਨ ਕਰ ਦਿੱਤਾ ਜਾਵੇ। ਉਂਜ ਵੀ ਜੇ ਤੁਸੀਂ ਪ੍ਰੀਖਿਅਕ ਦਾ ਧਿਆਨ ਆਪਣੀ ਲਿਖੀ ਹੋਈ ਖਾਸ ਗੱਲ ਵੱਲ ਦਿਵਾਉਣਾ ਚਾਹੁੰਦੇ ਹੋ ਤਾਂ ਤੁਸੀਂ ਉਸ ਨੂੰ ਵੀ ਅੰਡਰਲਾਈਨ ਕਰ ਸਕਦੇ ਹੋ।
20. ਭੂਗੋਲ, ਵਿਗਿਆਨ, ਗਣਿਤ ਤੇ ਹੋਰ ਵਿਸ਼ਿਆਂ ਵਿਚ ਜੇ ਲੋੜ ਅਨੁਸਾਰ ਡਾਇਗ੍ਰਾਮ ਵੀ ਬਣਾ ਦਿੱਤੇ ਜਾਣ ਤਾਂ ਉੱਤਰ ਦੀ ਸਪਸ਼ਟਤਾ ਹੋਰ ਵੀ ਵੱਧ ਜਾਂਦੀ ਹੈ ਅਤੇ ਨੰਬਰ ਵੀ ਪੂਰੇ ਮਿਲਦੇ ਹਨ।
21. ਕਈ ਵਾਰ ਲਿਖਦੇ ਲਿਖਦੇ ਵਿਚੋਂ ਸਫੇ ਕੋਰੇ ਰਹਿ ਜਾਂਦੇ ਹਨ, ਤਾਂ ਇਨ੍ਹਾਂ ਖਾਲੀ ਸਫਿਆਂ ‘ਤੇ ਲਕੀਰਾਂ ਲਗਾ ਕੇ ‘ਪਰਤੋ’ ਸ਼ਬਦ ਜ਼ਰੂਰ ਲਿਖੋ।
22. ਪ੍ਰੀਖਿਆ ਹਾਲ ਵਿਚੋਂ ਜਲਦੀ ਬਾਹਰ ਆਉਣ ਦੀ ਕਾਹਲੀ ਕਦੇ ਵੀ ਨਾ ਕਰੋ। ਯਾਦ ਰੱਖੋ, ਅਜਿਹੀ ਕਾਹਲੀ ਤੁਹਾਡੇ ਅੰਕਾਂ ਦੀ ਪ੍ਰਾਪਤੀ ‘ਤੇ ਡੂੰਘਾ ਅਸਰ ਛੱਡਦੀ ਹੈ।
23. ਆਪਣੀ ਉੱਤਰ ਕਾਪੀ ਨੂੰ ਆਪਣੀ ਸੀਟ ਉੱਪਰ ਰੱਖ ਕੇ ਪ੍ਰੀਖਿਆ ਭਵਨ ਤੋਂ ਬਾਹਰ ਨਾ ਆਓ ਬਲਕਿ ਨਿਗਰਾਨ ਦੇ ਹੱਥਾਂ ਵਿਚ ਸੌਂਪ ਕੇ ਆਉਣ ਦੀ ਜ਼ਿੰਮੇਵਾਰੀ ਨੂੰ ਸਮਝੋ।
ਜੇ ਪ੍ਰੀਖਿਆਰਥੀ ਇਨ੍ਹਾਂ ਸੁਝਾਆਂ ਅਤੇ ਨੁਕਤਿਆਂ ਵੱਲ ਧਿਆਨ ਕਰਨਗੇ ਅਤੇ ਇਨ੍ਹਾਂ ਗੱਲਾਂ ਦੀ ਪ੍ਰੀਖਿਆ ਦੌਰਾਨ ਪਾਲਣਾ ਕਰਨਗੇ ਤਾਂ ਉਨ੍ਹਾਂ ਦੇ ਅੰਕਾਂ ਦੁਆਰਾ ਲਗਾਏ ਗਏ ਅਨੁਮਾਨਾਂ ਤੋਂ ਜ਼ਿਆਦਾ ਆਉਣੇ ਯਕੀਨੀ ਹਨ।

